
НОВО
Република Македонија     

МИНИСТЕРСТВО  ЗА  ЕКОНОМИЈА

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА 

МИНЕРАЛНИ СУРОВИНИ 

Скопје, јануари 2013 година

ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И   ПРИЧИНИ ЗА ДОНЕСУВАЊЕ НА ЗАКОНОТ 

Во Република Македонија условите и начинот на вршење на деталните геоилошки истражувања и експлоатацијата на минерални суровини, наплатата на концесиските надоместоци, надзорот како и казнените одредби уредени се со Законот за минерални суровини (“Службен весник на Република Македонија” бр. 136/12).
Овој закон стапи во сила на 13 ноември 2012 година. При неговата реализација се увиде дека неопходно е да се изврши измена на неколку членови кои доколку останат непроменети ќе создадат проблем при продолжувањето со работа на голем дел од веќе доделените концесии.

Имено, се работи за измена во членот 38 став 4 во кој е наведено дека:

“Концесијата за екплоатација на неметалични минерални суровини, архитектонско-украсен камен,  песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц и минерални, термоминерални и термални води се доделува на земјиште кое е во сопственост на Република Македонија, и/или на земјиште во сопственост на барателот на концесијата за експлоатација.“

Овој став се менува во насока дека концесијата за екплоатација на неметалични минерални суровини, архитектонско-украсен камен и минерални, термоминерални и термални води можат да се доделува на земјиште кое е во сопственост на Република Македонија, и/или на земјиште во сопственост на правни и физички лица, а концесијата за експлоатација на минералните суровини песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц може да се додели на земјиште  кое е во сопственост на Република Македонија, и/или на земјиште во сопственост на барателот на концесијата за експлоатација.

Имено, со овие измени за неметаличните минерални суровини, архитектонско-украсен камен и минералните, термоминералните и термалните води се враќа решението кое се применуваше со предходниот Закон за минерални суровни и врз основа на кое се доделени сите предходно концесии за експлоатација. Концесионерите пред издавањето на Дозволата за експлоатација задолжително доставуваат доказ за прибележано правото за користење на земјиштетот на имотниот лист и со тоа се докажува дека ги има решено имотно-правните односи без разлика во чија сопственост е земјиштето. Од оваа категорија иземени се минералните суровини песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц, бидејќи овие концесии се доделуваат за период од само 5 години и за нив не се вршат детални геолошки истражувања, односно директо се доделуваат на експлоатација. 

Се врши измена и на членовите  34 и 71 од Законот за минерални суровини со кои се уредува начинот на вршење на стручната оцена (ревизијата) на геолошката документација и на рударските проекти. Имено, со оваа измена се враќа состојбата по стариот Закон за минерални суровини во делот на ревизијата на рударските проекти, додека ревизијата на геолошката документација се доверува на новооснованиот Геолошки завод на република Македонија, бидејќи поставеното решение со Законот за минерални суровини (“Службен весник на Република Македонија“ бр.136/12) е неприменливо, односно неможе концесионерот сам да си формира комисија за вршење на стручната оцена (ревизија)  на техничка документација и Концедентот да ја прифати ревизијата без да има право да ја оценува истата. Ова решение се предлага во функција на подобар квалитет и објективно прикажување на резултатите од извршените истражувања, а со самото тоа се добива подобар квалитет при изработката на техничката документација.
Со овој Предлог-закон за изменување и дополнување на Законот за минерални суровини се врши дополнување и на членот 139 став (1), односно Концесионерите кои имаат склучено договори за концесија за експлоатација на минерални суровини согласно Законот за минерални суровини (“Службен весник на Република Македонија“ бр. 24/07, 88/08, 52/09, 6/10, 158/10, 53/11 и 136/11)  се должни ги усогласат предметните договори со оредбите од овој закон во рок една година од денот на влегување во сила на овој закон, освен во однос на големината на просторот на кој е доделена концесијата за експлоатација и во однос на периодот на важност на концесијата. Оваа измена е извршена бидејќи со новиот Закон за минерални суровини (“Службен весник на Република Македонија“ бр.136/12) за минералните суровини песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц, концесијата за експлоатација се доделува за период од 5 години, а целокупната техничка документација која офаќа Елаборат од извршените детални геолошки истражувања за состојбата со резервите на минералните суровини и Главен рударски проект се изработени за периодот за кој е доделена концесијата. Доколку овие Договори се усогласуваат со новите одредби, тогаш ќе треба да се менува целокупната техничка документација, како и динамиката на работа на концесионерите, што ќе придонесе на дополнителни и непредвидени трошоци за концесионерите, а во некои случаи ќе треба и да се одземат веќе доделените концеии. Затоа со ова решение се предлага постојните концесии да си продолжат да работат онака како што првично биле доделени, а со цел да се овозможи правна сигурност при реализацијата на концесиите за експлоатација како на досега доделените, така и за идните концесионери.  

Заради реализација на Просторниот план на регионот на заштитените зони на изворот Рашче (Службен весник на РМ бр.98/02), Владата на Република Македонија има донесено одлуки за одземање на концесиите кои се наоѓаат во првата заштитна зона на изворот Рашче и тоа:

-Одлука за одземање на концесија за експлоатација на минерална суровина-минерална вода од лежиштето кај с.Раотинце, општина Јегуновце бр.19-5663/1-06 од 03.04.2007 година (“Службен весник на Република Македонија“ бр.49/07);


-Одлука за одземање на концесија за експлоатација на минерална суровина-градежно технички камен-варовник од лежиштето кај с.Јегуновце, општина Јегуновце бр.19-5663/2-06 од 03.04.2007 година (“Службен весник на Република Македонија“ бр.49/07) и


-Одлука за одземање на концесија за експлоатација на минерална суровина-варовник од лежиштето на локалитетот Марков кран во близина на с. Јегуновце, општина Јегуновце бр.19-5663/3-06 од 03.04.2007 година (“Службен весник на Република Македонија“ бр.49/07).

 
Имајќи во предвид дека овие концесии за експлоатација се одземени од страна на Концедентот заради спроведувањето на предметниот Просторен план, а не по вина на концесионерите кои до донесувањето на Одлуката за одземање работеле согласно Законот, неоипходно е да се додаде одредба во важечкиот Закон за минерални суровини со која ќе се уреди ова прашање, односно ќе се овозможи концесионерите на кои им е одземена концесијата заради реализирање на Просторниот план на регионот на заштитените зони на изворот Рашче, во рок од 3 месеци од стапувањето во сила на овој закон да може да поднесат барање за доделување на нова концесија за експлоатација која ќе се додели по постапка утврдена во членот 42, односно по барање на сопственикот на резултатите од извршените детални геолошки истражувања.
II. 
ЦЕЛИ, НАЧЕЛА И ОСНОВНИ РЕШЕНИЈА

Целта на предлогот на законот е допрецизирање на одредбите, и подобрување на текстот на истиот. 

Измените и дополнување на законот, чие донесување се предлага се заснова на истите начела на кои се правеше Законот за минерални суровини (“Службен весник на Република Македонија” бр. 136/12).  

Предвидени  решенија со измените на законот чие што донесување се предлага се во насока на создавање на услови за уредување на одделни прашања од областа на минералните суровини.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

Предлогот за изменување и дополнување на Законот за минерални суровини не предизвикува фискални импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложените измени и дополнувања на овој закон не е потребно обезбедување на финансиски средства, ниту материјални обврски за одделни субјекти.

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА МИНЕРАЛНИ СУРОВИНИ

 Член 1
Во Законот за минерални суровини (“Службен весник на Република Македонија” бр.136/12), во членот 34 став (3) зборот: “концесионерот“ се заменува со зборот: “концедентот“, а зборовите: “кој вршел геолошки истражувања“ се заменуваат со зборовите: “на Република Македонија“.

Член 2

Во членот 38 став (4) зборовите: “песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц“ се бришат, а зборовите: “барателот на концесијата за експлоатација“ се заменуваат со зборовите: “правни и физички лица“.
По ставот (4) се додава нов став (5), кој гласи:

“(4) Концесијата за екплоатација на песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц, се доделува на земјиште кое е во сопственост на Република Македонија, и/или на земјиште во сопственост на барателот на концесијата за експлоатација.“


Ставовите (5), (6) и (7) стануваат ставови (6), (7) и (8).

Член 3
Во членот 71 став (2) зборот: “концесионерот“ се заменува со зборот: “концедентот“.




          Член 4

Во членот 98 став (2) алинеја 1 бројот: “86“ се заменува со бројот: “87“.

Член 5

Во членот 139 во ставот (1) по зборовите: “доделена концесијата за експлоатација“ се додаваат зборовите: “и периодот на важност на концесијата“.
      Член 6


(1) Концесионерите на кои им е одземена концесијата за експлоатација заради спроведување на Просторниот план на регионот на заштитените зони на изворот Рашче (“Службен весник на Република Македонија“ бр.98/02) во периодот до 2008 година, можат во рок од три месеци од влегувањето во сила на овој закон да поднесат барање за добивање на нова концесија за експлоатација на минерална суровина на друг локалитет.
(2) Постапката за доделување на концесијата за експлоатација од ставот (1) на овој член ќе се спроведе согласно член 42 од Законот за минерални суровини (“Службен весник на Република Македонија“ бр.136/12).
Член 7
Овој закон влегува во сила осмиот ден од денот на објавувањето во “Службен весник на Република Македонија”.
ОБРАЗЛОЖЕНИЕ НА ПРЕДЛОГ - ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА МИНЕРАЛНИ СУРОВИНИ 

I. Објаснување на содржината на одредбите на Предлог законот за изменување и дополнување на Законот за минерални суровини:

Во областа на минералните суровини утврдена е потребата од донесувањето на Предлог законот за изменување и дополнување на Законот за минерални суровини, а со кој се предлагат решенија во насока на допрецизирање на истиот. 

Во членот 1 се врши измена на зборот “концесионерот“ со зборот “концедентот“, односно се врши измена на субјектот кој ќе ја формира Комисијата за вршење на стручна оцена (ревизија) на геолошката документација, а тоа ќе биде Геолошкиот завод на Република Македонија. 

Во членот 2 се врши измена во членот 38 став 4 во насока дека концесијата за екплоатација на неметалични минерални суровини, архитектонско-украсен камен и минерални, термоминерални и термални води може да се доделува на земјиште кое е во сопственост на Република Македонија, и/или на земјиште во сопственост на правни и физички лица. Во истиот член од Законот за минерални суровини (“Службен весник на република Македонија“ бр.136/12) се додава нов став (5) со кој се предвидува концесијата за експлоатација на минералните суровини песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц може да се додели на земјиште кое е во сопственост на Република Македонија, и/или на земјиште во сопственост на барателот на концесијата за експлоатација. Во истиот член, ставовите (4), (5), (6) и (7) стануваат ставови (5), (6), (7) и (8).

Во членот 3 се врши измена на зборот “концесионерот“ со зборот “концедентот“, односно се врши измена на субјектот кој ќе ја формира Комисијата за вршење на стручна оцена (ревизија) на рударските проекти. 

Со членот 4 се врши исправка на техничка грешка направена во Законот за минерални суровини (“Службен весник на Република Македонија“ бр.136/12), односно направена е грешка во повикувањето на членот од Законот за План за управување со отпад.

Во членот 5 се врши дополнување на членот 139 став (1) од Законот во насока дека Концесионерите кои имаат склучено договори за концесија за експлоатација на минерални суровини согласно Законот за минерални суровини (“Службен весник на Република Македонија“ бр. 24/07, 88/08, 52/09, 6/10, 158/10, 53/11 и 136/11)  се должни ги усогласат предметните договори со оредбите од овој закон во рок една година од денот на влегување во сила на овој закон, освен во однос на големината на просторот на кој е доделена концесијата за експлоатација и во однос на периодот на важност на концесијата. 

Во членот 6 се предвидува можност  концесионерите на кои им е одземена концесијата заради реализирање на Просторниот план на регионот на заштитените зони на изворот Рашче (“Службен весник на Република Македонија“ бр.136/12), во периодот до 2008 година, во рок од 3 месеци од стапувањето во сила на овој закон да може да поднесат барање за доделување на нова концесија за експлоатација која ќе се додели по постапка утврдена во членот 42, односно по барање на сопственикот на резултатите од извршените детални геолошки истражувања.
II. Меѓусебна поврзаност на решенијата содржани во предложените одредби
Со оглед на тоа што со измената на Законот за минерални суровини се врши измена и дополнување на наведените одредби од Законот за минерални суровини, решенијата содржани во одредбите се меѓусебно поврзани и се однесуваат на истата правна работа.

III. Последици што ќе произлезат од предложените решенија
Со предложените измени и дополнувања ќе се создадат услови за доделување на концесии за експлоатација на неметалични минерални суровини, архитектонско-украсен камен, минерални, термоминерални и термани води, да се доделува на земјиште кое е во сопственост на Република Македонија и/или на правни и физички лица.  
Се овозможува правна сигурност кај постојните концесионери во однос на усогласувањето на веќе доделените концесии за експлоатација со одредбите од новиот Закон за минерални суровини, односно нема да се изврши усогласување-изменување на површината на која е доделена концесијата, како и на периодот на важност на истата.
На крајот, се овозможува концесионерите на кои им е одземена концесијата за експлоатација заради реализација на Просторниот план на регионот на заштитените зони на изворот Рашче (“Службен весник на Република Македонија“ бр.136/12), во периодот до 2008 година, да можат да поднесат барање за доделување на нова концесија за експлоатација, како замена за концесијата кој им била одземена не по нивна вина.
ПРИЛОГ ОДРЕДБИ ОД ЗАКОНОТ ЗА

МИНЕРАЛНИ СУРОВИНИ КОИ СЕ МЕНУВААТ

Член 34

Стручна оцена (ревизија) на геолошка документација

(1) Заради проверка и контрола во поглед на пропишаните мерки, стандарди и технички нормативи за заштита при работа, сигурноста на луѓето, на подземните, површинските и соседните објекти и заштитата на животната средина, како и во поглед на примената на современите достигнувања и методи во геологијата и другите научни и технички дисциплини над изработената геолошка документација  се врши стручна оцена (ревизија).

(2) Геолошката документација од член 30 и 31 од овој закон подлежи на стручна оцена (ревизија).

(3) Стручната оцена (ревизија) на геолошката документација од ставот (1) на овој член ја врши комисија за ревизија која ја формира концесионерот односно Геолошкиот завод  кој вршел геолошки истражувања.

(4) За членови на комисијата од став (3) на овој член  може да бидат именувани лица кои поседуваат лиценца за изработка на геолошка документација, изведување и надзор на геолошки истражувања.

(5) Начинот на работа на комисијата од став (3) на овој член го пропишува министерот кој раководи со органот на државната управа надлежен за вршење на работите од областа на минералните суровини.

Член 38

Простор за експлоатација на минерални суровини

(1) Концесија за експлоатација на минерални суровини се доделува на определен простор дефиниран со координати нанесени на топографската карта во размер 1:25000, а кој е определен врз основа на елаборатот за извршените детални геолошки истражувања.

(2) Просторот на концесијата за експлоатација од став (1) на овој член не може да изнесува повеќе од:

· до 30 км2 за енергетските минерални суровини;

· до 30 км2 за металичните минерални суровини;

· до 30 км2 за техногените минерални суровини;

· до 2 км2 за неметалични минерални суровини;

· до 5 км2 за архитектонско-украсен камен;

· до 2 км2 за минерални, термоминерални, термални води и минерални води и гас CO2 и 

· до 0,05 км2 за песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц.

(3) Концесијата за екплоатација на енеретските, металични и техногени минерални суровини се доделува на земјиште кое е во сопственост на Република Македонија, и/или на земјиште во сопственост на правни и физички лица за кое барателот за доделување на концесија за експлоатација поведува постапка за експропријација под услови и на начин утврдени со Законот за експропријација.

(4) Концесијата за екплоатација на неметалични минерални суровини, архитектонско-украсен камен,  песок и чакал кои не се наоѓаат на коритата и бреговите на површинските водни тела (водотеци, езера и акумулации), сите видови на глини и собирен кварц и минерални, термоминерални и термални води се доделува на земјиште кое е во сопственост на Република Македонија, и/или на земјиште во сопственост на барателот на концесијата за експлоатација.

(5) За земјиштето кое во сопственост на Република Македонија на кое е доделена концесија за екплоатација, концесионерот е должен да поднесе барање за прибележување на право на користење во катастарот на недвижности.

(6) Експлоатација на минерални суровини се врши на определен простор (во натамошниот текст: експлоатационо поле), дефиниран со главниот или дополнителниот рударски проект за експлоатација на минерални суровини.

(7) Доколку низ концесискиот простор поминуваат инфраструктурни објекти (пат, далновод и друго), концесионерот не смее да ги уништува и загрозува истите и е должен да го овозможи нивното користење од страна на други лица.

Член 71

Стручна оцена (ревизија) на рударските проекти

(1) Заради проверка и контрола во поглед на пропишаните мерки, стандарди и технички нормативи за заштита при работа, сигурноста на луѓето, на подземните, површинските и соседните објекти и заштитата на животната средина, како и во поглед на примената на современите достигнувања и методи во рударството и другите научни и технички дисциплини над изработените рударски проекти  се врши стручна оцена (ревизија).

(2) Стручната оцена (ревизија) на рударските проекти ја врши комисија за ревизија која ја формира концесионерот.

(3) За членови на оваа комисија може да бидат именувани лица кои поседуваат лиценца за изработка на рударски проекти.

(4) Начинот на работа на комисијата од став (2) на овој член ја пропишува министерот кој раководи со органот на државната управа надлежен за вршење на работите од областа на минералните суровини.

Член 139

(1) Концесионерите кои имаат склучено договори за концесија за експлоатација на минерални суровини согласно Законот за минерални суровини (“Службен весник на Република Македонија“ бр. 24/07, 88/08, 52/09, 6/10, 158/10, 53/11 и 136/11)  се должни га усогласат предметните договори со оредбите од овој закон во рок една година од денот на влегување во сила на овој закон, освен во однос на големината на просторот на кој е доделена концесијата за експлоатација.
(2) Усогласувањето од став (1) на овој член ќе се изврши со склучување на нов договор за концесија за експлоатација.

